
sþ. 46. Fyrirspurnir. [44. mál]
I. Til fjármálaráðherra varðandi framkvæmd ákvæða í 59. gr. laga nr. 40/1978,

um tekjuskatt og eignarskatt, við álagningu opinberra gjalda árið 1980.

Frá Guðmundi Bjarnasyni og Stefáni Valgeirssyni.

1. Í tilgreindri lagagrein er kveðið á um ákvörðun launa við eigin atvinnu-
rekstur eða sjálfstæða starfsemi. Sérstök ákvæði eru um viðmiðunartekjur
þeirra er landbúnað stunda. Gaf ríkisskattstjóri út viðmiðunarreglur fyrir
aðrar atvinnugreinar en landbúnað? Ef svo var gert, hvaða atvinnugreinar
var þá um að ræða og hverjar voru meginforsendur þeirrar viðmiðunar?



2. Beittu skattstjórar ákvæðum tilgreindrar lagagreinar við álagningu árið
1980 í öllum skattumdæmum og var samræmi í viðmiðunar- og starfsreglum
milli hinna einstöku umdæma?

3. Hvernig var háttað mati á aðstæðum:
a) þar sem gæta skal aðstöðu viðkomandi aðila, aldurs hans, heilsu og

starfstíma, umfangs starfsins og annarra atriða er máli skipta;
b) þar sem taka þarf tillit til aðstæðna í landbúnaði hverju sinni, svo sem

þess, ef bóndi nær ekki heildartekjum grundvallarbúsins vegna afurða-
verðs, árferðis og annarra atriða er máli skipta?

II. Til utanríkisráðherra um byggingu nýrrar flugstöðvar á Keflavíkurflugvelli og
olíutanka í Helguvík.

Frá Karli Steinari Guðnasyni.

1. Hvað líður undirbúningi að nýrri flugstöðvarbyggingu á Keflavíkurflugvelli?
Hvenær er ráðgert að hefja framkvæmdir?

2. Hefur ríkisstjórnin tekið afstöðu til byggingar olíutanka í Helguvík ? Ef svo
er, hvenær hefjast framkvæmdir?

III. Til heilbrigðis- og tryggingamálaráðherra um dvalarkostnað aldraðra.

Frá Pétri Sigurðssyni.

Hver er raunkostnaður á dag fyrir sjúklinga sem dvelja á hjúkrunardeild
Landspítalans að Hátúni 10 b:
a) í fullri vistun;
h) i dagvistun?

Beðið er um sundurliðun kostnaðar og að með verði teknir kostnaðarliðir
sem verða til utan deildarinnar sjálfrar.

IV. Til dómsmálaráðherra varðandi fuglaveiðar útlendinga hér á landi.

Frá Stefáni Jónssyni.

Hver heimilar erlendum ferðamönnum fuglaveiðar hér á landi?
Hver veitir útlendingum heimild til að flytja með sér inn í landið byssur,

sem bannað er að nota samkvæmt íslenskum lögum (sjálfhlæðar haglabyssur
hlaupvíðari en 12 caL)?

Hvernig er háttað veitingu byssuleyfa til þessara útlendinga?


